
Апстракт

Владите на државите и бизнис секторот постојано превземаат активни мерки за заштита на правата од интелектуална сопственост на различни полиња. Покрај напорите кои се прават на национално ниво, владите на различните држави решавањето на овој проблем го вршат како на   мултилатерално ниво, така и преку склучување на регионални и билатерални договори и спогодби.  

Меѓународната иницијатива за заштита на правата од интелектуална сопственост го опфаќа конституирањето на сеопфатна мултилатерална правна рамка во рамките  на Светската трговска организација-WTO и соработката на бројни специфични полиња.
Основните мултилатерални првила кои се однесуваат на заштитата на правата од интелектуална сопственост се воспоставени во Спогодбата за трговските аспекти на интелектуалната сопственост-TRIPS во рамките на Светската трговска организација.

Клучни зборови: интелектуална сопственост, заштита на интелектуална сопственост, Светска трговска организација, Спогодба за трговските аспекти на интелектуална сопственост.
Abstract
Governments and industry have been active in combating counterfeiting and piracy on a number of fronts. In addition to efforts undertaken in a national context, governments have been working through multilateral institutions and on a bilateral and regional basis to address issues. 
Intergovernment initiatives have included the establishment of a comprehensive multilateral legal framework within the World Trade Organization-WTO, as well as cooperation in a number of specific fields. 

The basic multilateral rules governing IPR are established in the WTO`s TRIPS Agreement.
ВОВЕД
Меѓународната иницијатива за заштита на правата од интелектуална сопственост го опфаќа конституирањето на сеопфатна мултилатерална правна рамка во рамките  на Светската трговска организација-WTO и соработката на бројни специфични полиња. Во делот на принудните прописи, на пример Светската организација за интелектуална сопственост- WIPO, INTERPOL и Светската царинска организација-WCO имаат развиено специфични програми за подобрување на примената на правата од интелектуална сопственост. Во областа на здравството Светската здравствена организација-WHO (World Health Organization) подржува иницијативи за намалување на фалсификувањето на медицински препарати. Овој проблем е опфатен и во рамките на Г8 групацијата  како и на светските конгреси кои се организирани од страна на мултилатералните институции во соработка со бизнис секторот.

ЗАШТИТА НА ПРАВАTA ОД ИНТЕЛЕКТУАЛНА СОПСТВЕНОСТ ВО РАМКИТЕ НА СВЕТСКА ТРГОВСКА ОРГАНИЗАЦИЈА-WTO (WORLD TRADE ORGANIZATION)

Основните мултилатерални првила кои се однесуваат на заштитата на правата од интелектуална сопственост се воспоставени во Спогодбата за трговските аспекти на интелектуалната сопственост-TRIPS во рамките на Светската трговска организација. Оваа спогодба се однесува на четири широки полиња:

1. Како да се применат основните принципи на трговскиот систем и меѓународните спогодби за интелектуална сопственост;

2. Како да се обезбеди адекватна заштита на правата од интелектуална сопственост;
3. Како земјите да обезбедат правилна примена на овие права на нивните територии;
4. Како различните гледишта за интелектуална сопственост помеѓу земјите членки на СТО да бидат усогласени.
III дел од TRIPS спогодбата (од член 41 до член 61) се однесува на примената на правата од интелектуална сопственост. Во согласнот со овој дел, земјите членки на СТО имаат обврска во своите правни системи да обезбедат сет на процедури за примена на правата од интелектуална сопственост. Процедурите треба да конституираат минимален стандард за заштита кој ќе е достапен за имателите на права од интелектуална сопственост  низ подрачјето на сите земји членки на СТО, како во развиените така и во земјите во развој. Само најмалку развиените земји се ослободени од примена на правилата на TRIPS се до 1 јули 2013 година
, и се изземени од заштита и примена на правата од патент се до 1 јануари 2016 година
. Правилата на TRIPS дозволуваат, меѓутоа не е облигаторно, земјите членки да применуваат и построги режими за заштита на правата од интелектуална сопственост од тие предвидени со оваа спогодба. До кое ниво во практика ќе се врши заштита на правата од интелектуална сопственост над пропишаното со TRIPS  и при тоа какви мерки ќе се превземаат зависи од националниот интерес на секоја земја. 

Земјите членки на СТО мора да обезбедат услови за примена на ефикасни мерки за борба против повреда на правата од интелектуална сопственост. Државите потписнички на оваа спогодба се обрзуваат дека ќе обезбедат правни  услови за примена на правата од интелектуална сопственост и дека казните за повреда на правата од интелектуална сопственост ќе делуваат превентивно од ваквите злоупотреби. Процедурите мора да бидат фер и правичи, а не непотребно комплицирани, неефикасни  и скапи. Меѓутоа, од друга страна, процедурите не треба да претставуваат бариера за развој на легалната трговија.

Во оваа спогодба се содржани и правилата за обезбедување докази, превземање привремени мерки, издавање судски налози, отштетување и другите казни. Им укажува на судовите дека под определни услови имаат право да бараат изложување и уништување на фалсификуваните и пиратски стоки и дека ваквите повреди треба да бидат кривично гонети. За таа цел потребно   е постоење на широк дијапазон на мерки со кои превентивно ќе се делува врз увозот на фалсификувана и пиратска стока.

TRIPS спогодбата, исто така, ги содржи условите под кои земјите потписнички се согласни да се консултираат меѓусебно за прашања поврзани со оваа спогодба, вклучувајќи ја и имплементацијата на истата. Секоја земја на писмено барање на друга земја мора да обезбеди информации за примената на правната регулатива во истата. Оваа можност беше искористена од страна на САД, Швајцарија и Јапонија во 2005 година кога побараа информации за примена на правилата за правата од интелектуална сопственост во Кина.

· Како што беше истакнато предходно, стандардите дадени во TRIPS се однесуваат на повеќе нивоа. Генерално може да се каже дека TRIPS ги дава главните фундаментални принципи неопходни за борба против повреда на правата од интелектуална сосптвеност, во определни случаи со многу воопштени термини, но во други случаи со термини кои се однесуваат на многу поконкретни мерки. Но, во секој случај, остава голем простор за индивидуална одлука на секоја земја членка. Поради тоа неизбежно е националната регулатива да е многу поконкретна. Факултативните мерки, кои земјите членки на СТО може да бираат дали ќе ги применат во националната регулатива, изобилуваат во делот на имплементацијата на TRIPS. Тоа покажува дека може да бидат утврдени бројни TRIPS-плус одредби, при што како најзначајни се истакнуваат следните:

· Царинските мерки за заштита на правата од интелектуална сопственост се однесуваат само на одредени повреди на права и тоа само во случај на увоз. При тоа TRIPS јасно сугерира на опцијата за проширување на овие мерки и на извозот. Проширувањето на царинските мерки несомнено ќе доведе до значајно намалување на трговијата со стоки со кои се повредуваат правата од интелектуална сопственост.

· Задолжителните казнени санкции се однесуваат само на повреда на правата од трговска марка или пиратерија на комерцијално ниво. Но,  како што и самата TRIPS сугерира, постои можност за примена на казнените санкции и за повреда на другите права од интелектуална сопственост. Исто така, со TRIPS не е дефинирано што се подразбира под поимот “комерцијално ниво”.

· Покрај тоа што е предвидено со TRIPS, постои размислување да се направат достапни и други казнени мерки во грѓанските или  кривичните постапки, како што е на пример конфискација на имотот на субјектите. 

· Постојат определени начела кои што се задолжителни, но членките имаат на располагање повеќе опции од кои може да бираат која опција ќе ја имплементираат во нивната практика. Така, на пример, иако врз основа на TRIPS постои обврска секоја земја да пропише кривични санкции за повреда на правата од трговска марка и пиратерија, сепак стои дека тие мерки може да вклучуваат казна затвор и/или парична казна.
 Значи им се дава можност на членките да бираат дали ќе ја пропишат казната затвор или паричната казна, или можеби и двете, при тоа се разбира дека примената на двете санкции ќе доведе до поснажна превентива. Пропишувањето на минимални казни ќе обезбеди хармонизирани ефекти на ваквите мерки и ќе доведе до јакнење на превентивната функција на истите.

· Во однос на превземањето на царинските мерки за заштита на правата од интелектуална сопственост по службена должност (ex officio), TRIPS бара обезбедување определени минимални услови  за превземање на овие мерки од страна на земјите членки. Сето тоа треба да доведе до јакнење на системот за имплементација на оваа спогодба.

· Додека пропишувањето на определени мерки е задолжително, обемот на нивната примена зависи од волјата на  секоја земја.

· Правото на информација, која што властите може да ја бараат за стоката со која се повредуваат правата, на пример, од трети лица инволвирани во производството и дистрибуцијата на истата, е оставено на слободен избор според TRIPS.

Од сето преходно изнесено може да се заклучи дека имплементацијата на TRIPS во националната регулатива во земјите членки на СТО може да биде во различни форми. 

TRIPS содржи други одредби кои се значајни за примена, со кои се основа Советот на TRIPS  за мониторинг на Спогодбата (член 68) и одредби кои се однесуваат на меѓународната соработка (член 69): ” Земјите членки се согласни да соработуваат една со друга за елиминирање на меѓународната трговија со стоки со кои се повредуваат правата од интелектуална сопственост. За таа цел, треба да формираат и назначат контактни центри во нивната администрација кои ќе бидат подготвени да разменуваат информации за трговијата со стоки со кои се повредуваат правата од интелектуална сопственост. Поточно, треба да ја промовираат размената на информации и соработката помеѓу царинските управи во однос на трговијата со стоки со кои се поврдуваат правата од трговска марка и пиратерија.”. 

За подобра имплементација на членот 69, Советот на TRIPS донесе заеднички процедури за нотификација на контактните центри, формирани според таа одредба.  

Спорните точки на TRIPS може да бидат разрешени во согласност со механизмот за разрешување на спорови на СТО. 

И покрај тоа што не е планирана ревизија на TRIPS спогодбата, сепак определени земји членки на редовните средби на Советот на TRIPS изразија загриженост за нивото на фалсификување и пиратерија на стоки. За таа цел на Советот на TRIPS му беше предложена работна програма, но без предлог амандмани за промена на правилата на TRIPS. Економскиот совет ја истакна потребата од проценка на имплементацијата на одредбите на спогодбата од страна на националните власти и потребата од дискусија за решавање на недостатоците. Исто така беше поставено прашањето за ограничување на царинските мерки за заштита само на права од трговски марки и пиратерија на авторски и други сродни права. На заедничката средба на Економскиот совет, САД, Швајцарија и Јапонија ја иницираа идејата за изготвување работна програма за Советот на TRIPS, според која ќе се олесни размената на искуства помеѓу земјите, преку истакнување на најефикасната практична имплементација на истата. 

Меѓутоа, дел од земјите членки на СТО сметаат дека се уште не е време сето тоа да биде на дневен ред на Советот на TRIPS, бидејќи се уште не се разрешени низа други побитни прашања за земјите. Тие сметаат дека TRIPS спогодбата дава доволно простор секоја земја индивидуално да одлучи какви ќе бидат мерките за обезбедување примена на одредбите предвидени со TRIPS .

Но, постои целосна усогласност на земјите дека е направен значаен напредок во однос на царинските мерки за заштита на правата од интелектуална сопственост.
ЗАКЛУЧОК
Земјите членки на СТО мора да обезбедат услови за примена на ефикасни мерки за борба против повреда на правата од интелектуална сопственост. Државите потписнички на оваа спогодба се обрзуваат дека ќе обезбедат правни  услови за примена на правата од интелектуална сопственост и дека казните за повреда на правата од интелектуална сопственост ќе делуваат превентивно од ваквите злоупотреби. Процедурите мора да бидат фер и правичи, а не непотребно комплицирани, неефикасни  и скапи. Меѓутоа, од друга страна, процедурите не треба да претставуваат бариера за развој на меѓународната трговија. Основните мултилатерални првила кои се однесуваат на заштитата на правата од интелектуална сопственост се воспоставени во Спогодбата за трговските аспекти на интелектуалната сопственост-TRIPS во рамките на Светската трговска организација. Имплементацијата на TRIPS во националната регулатива во земјите членки на СТО може да биде во различни форми. 
ЛИТЕРАТУРА

1. Одлука на советот за TRIPS од 29 Ноември 2005г, WTO Document IP/C/40.

2. Одлука на советот за TRIPS од 27 Јуни 2002г, WTO Document IP/C/25.
3. Поленак, Аќимовска М., Анастасовска-Дабовиќ, Ј., Бучковски, В., Пепељуговски, В., Право на индустриска сопственост, Практикум, Скопје, 2005;

4. Поленак Аќимовска, М., Анастасовска-Дабовиќ, Ј., Бучковски, В., Пепељуговски, В., Наумовски, Г., Индустриска сопственост-домашна и меѓународна пракса, Скопје,  2004;

�Одлука на советот за TRIPS од 29 Ноември 2005г, WTO Document IP/C/40.


�Одлука на советот за TRIPS од 27 Јуни 2002г, WTO Document IP/C/25.





� Член 61 од TRIPS.





PAGE  
5

